
Funksjon og rolle for Vestlandsrådet

SAMANDRAG
I denne saka legg eg opp til ei drøfting av kva funksjon og rolle Vestlandsrådet skal ha frametter. Dette skal vere eit grunnlag for å finne forma på rådet, og utvikle arbeidet vidare. 

Det blir lagt vekt på at Vestlandsrådet si rolle i første rekkje er knytt til rammevilkår og å hevde Vestlandet sine interesser. Vidare å løyse felles utfordringar. Vidare er det naturleg at rådet i samband med regionreformen jobba for å leggje fleire statlege oppgåver til det folkevalde regionale nivået. Det er derimot normalt ikkje naturleg at Vestlandsrådet involverer seg i ulike typar av samarbeidstiltak mellom fylkeskommunane. 

Fylkesrådmannen vil leggje opp til at Vestlandsrådet i større grad enn tidlegare blir eit samrådsorgan/drøftingsorgan mellom fylkeskommunane. Det er difor ikkje nødvendigvis slik at det skal bli gjort vedtak i alle saker. 

Det vert rådd til at handlingsplanen ikkje vert rullert. Alternativt kan det bli utarbeidd eit strategisk dokument som peiker på funksjon og rolle til Vestlandsrådet, samt ev. prioriterer eit fåtall strategisk viktige samarbeidssaker. 

Fylkesrådmannen meiner at sjølv om regionreforma endar opp i ein forsterka fylkesmodell, vil det vere behov for eit politisk samarbeid om viktige saker, og at det er naturleg å vidareføre samarbeidet i Vestlandsrådet. 

Saka drøfter også møteforma til Vestlandsrådet, og legg opp til ei vidareføring av den møteforma som er valt dei siste par åra. 

FORSLAG TIL VEDTAK

Fylkesrådmannen vert beden om å leggja fram ny sak om Vestlandsrådet si rolle og funksjon med utgangspunkt i saksframlegget og drøftinga i rådet.

Paul M. Nilsen

Jan Per Styve

FYLKESRÅDMANNEN, 03.02.2008:

Kva handlar denne saka om?

Frå møtet i Vestlandsrådet 5. desember står det m.a. slikt i møteprotokollen: 

”Tom Tvedt (AP) gjorde framlegg om at det til neste møte vart lagt fram ei plan for kva Vestlandsrådet skal arbeide med framover.”

Denne saka drøfter særleg kva for funksjon og rolle Vestlandsrådet skal ha. Møteforma vert også vurdert. På slutten av saka vert det gitt ein summarisk oversyn over sentrale område som det har vore arbeidd med, og som det framleis skal arbeidast med.

Føremålet med Vestlandsrådet

Etter vedtektene er Vestlandsrådet eit interfylkeskommunalt samarbeidsråd oppretta med heimel i Kommunelova § 27, og gjer vedtak med vanleg fleirtalsavgjerd. Føremålet er som følgjar: 

”Fylkeskommunane på Vestlandet skal gjennom forpliktande samarbeid innan nærare definerte område som t.d. kompetanse, energi, samferdsel, næringsliv, kultur og folkehelse:


- styrke utviklinga til beste for dei som bur i regionen

- løyse felles utfordringar for Vestlandet

- aktivt påverke statlege rammeføresetnader

- kunne overta fleire og meir omfattande oppgåver som betre vil finna si løysing gjennom lokal kunnskap.


Eit slikt utviklingsorientert, faglig og politisk samarbeid skal styrkje Vestlandsregionen både nasjonalt og internasjonalt.”

Handlingsplanen for Vestlandsrådet.

Handlingsplanen for Vestlandsrådet vart vedteken i januar 2004, og supplert i juni 2004 med områda landbruk, reiseliv og prosessindustri 

Handlingsplanen omfattar områda næringsutvikling, samferdsel, kultur og internasjonalt arbeid. Innan næringsutvikling vart målet å arbeide med vidare utvikling og rammevilkår innan dei marine, maritime og petroleumsretta næringane, samt landbruk, reiseliv og prosessindustri. 

Handlingsplanen for Vestlandsrådet var relativt ambisiøs. Ein del tiltak er sett i verk, mens andre delar av handlingsplanen er enten ikkje iverksett eller er uaktuell, av di ein har ikkje funne grunnlag av ulike årsakar til å setje i gang arbeid eller råmevilkåra er endra. Dette gjer at handlingsplanen berre delvis blir følgt i dag. 

Rolle til Vestlandsrådet

Nedanfor drøftar eg kva for rolle eller funksjon Vestlandsrådet kan ha. Dette blir gjort i form av ulike vegval for rådet. Dette er meint som ein utgangspunkt for drøfting, som neppe blir avslutta i form av denne saka. 

Interessehevding

Som nemnt ovanfor, har vestlandsrådet ei målsetting som går på fire ulike område, nemleg

· Utviklingsarbeid, som er prosjekt eller andre tiltak for å stimulere til ei ønskt utvikling.

· Påverke statlege rammeføresetnader (interessehevding)

· Løyse felles utfordringar

· Overtaking av statlege oppgåver

Hovudfokuset har i praksis vore på interessehevding. Dette bør etter mi meining framleis vere ei kjerneoppgåve. Det er naturleg at Vestlandsrådet gir uttaler om ulike typar av rammevilkår og tilhøve som er sentrale for utvikling av Vestlandet, og har møte med sentrale styresmakter om saker som er viktige for landsdelen.

Vestlandsrådet må også arbeide systematisk med å fremje saker og få sett politiske saker på dagsorden. I dette arbeidet er det viktig å arbeide fram beslutnings- og faktagrunnlag for ulike typar av saker av felles interesse. Arbeidet Vestlandsrådet har gjot opp imot NTP-prosessane er gode døme på slikt arbeid.

Utviklingsarbeid

Fylkeskommunane på Vestlandet samarbeidar om ei rekkje utviklingstiltak i dag. Dette er det naturleg at fylkeskommunane held fram. Men som hovudregel er det ikkje naturleg at eit slikt samarbeid trenger å involvere Vestlandsrådet. Gjennomføring av prosjekt skjer som regel administrativt. Politisk forankring og økonomiske ressursar for utviklingsprosess må sikrast gjennom politiske vedtak i kvar einskild fylkeskommune.

Det kan likevel vere slik at Vestlandsrådet kan ha ei viss rolle i utviklingsprosjekt, noko som av og til har vore tilfelle. Vestlandsrådet kan brukast til samråd for prosjektsamarbeid i utviklingssaker, t.d. gjennom at det vert muleg å drøfte løysingar og vedtak som førebuing for fylkeskommunal sakshandsaming.

Det kan også vere slik at Vestlandsrådet kan stå bak søknader om økonomiske midlar til prosjektstøtte, eller vere ein fødselshjelplar for prosjekt. Dette har t.d. vere tilfelle for Kystbussen, som er eit prosjekt der ein tek sikte på å få fram eit høgfrekvent og effektiv bussline med korrespondanse til andre kollektive transportmidlar frå Kristiandsand til Trondheim. Gjennomføring av prosjekta bør likevel primært vere eit administrativt ansvar. 

Løyse felles utfordringar

Det kan liggje fleire forhold i det å løyse felles utfordringar. For det første å ta opp konfliktsaker mellom fylkeskommunane med sikte på å bidra til ei løysing. For det andre å setje på dagsorden ulike utfordringar som er felles for Vestlandsfylka. 

Eg trur det vil vere naturleg at vestlandsfylka i større utstrekning tek opp saker der det er ulike interesser mellom Vestlandsfylka. Dette ikkje nødvendigvis for å kunne løyse dem, men for å kunne bidra til ein positiv dialog. 

Det kan også vere naturleg at Vestlandsrådet støtter tiltak innan eit fylke Døme kan vere igangsetting av statlege institusjonar/bygg i ein fylkeskommune. Dette kan vere av di det har positive ringverknader i andre av vestlandsfylka. Men også av di det er positivt for utviklinga i eit anna fylke.

Overtaking av statlege oppgåver

Vestlandsrådet har i fleire saker vist til behovet for at oppgåver blir styrt av folkevalde regionale organ framfor av statlege organ. Vi har også hatt Vestlandsforsøket innan samferdsel, eit prosjekt som no er avslutta.


I samband med forvaltingsreforma, er det naturleg at Vestlandsrådet arbeider for å leggje oppgåver til det folkevalde regionnivået.

Skal Vestlandsrådet vere eit samrådsorgan eller eit beslutningsorgan

Forskjellen er primært at eit samrådsorgan først og fremst drøfter saker av felles politisk interesse, mens eit beslutningsorgan gjer formelle vedtak.

Det er grunn til å peike på at Vestlandsrådet ikkje har forvaltings- eller driftsansvar, slik at rådet vil ikkje kunne vere eit tradisjonelt utval med avgjerdsmynde. Rådet kan gje politiske uttaler og fråsegner, og kan setje i verk prosjekt og utgreiingar. Men det har ingen formell autoritet til å gjere vedtak med bindande verknad på andre område.

Vestlandsrådet kan likevel ha ei viktig rolle som samrådsorgan eller kontaktorgan mellom fylkeskommunane. Dette er politisk sett ei viktig rolle, og ei rolle som eg meiner rådet i langt større utstrekning bør spele. Dette både for å kunne drøfte og ev. bidra til å løyse felles utfordringar og konfliktsaker mellom fylka, utan at dette treng nødvendigvis ende opp i politiske vedtak. Vidare å ta opp saker som er felles politisk interesse for fylkeskommunane. For det siste er det ikkje nødvendigvis for å kome fram til felles vedtak, men for å framskaffe informasjon, drøfte og ev. sjå på mulegheitene for samordning av politikkområde mellom fylkeskommunane. Døme på dette siste er sak om Stjernø-utvalet, jf. eiga sak til dette møtet..

Det vil framleis likevel vere naturleg at visse saker blir handsama som tradisjonelle saker med politiske vedtak, og eg vil framleis leggje opp til dette. Det kan vere i form av felles uttaler. Det er sjølvsagt også naturleg at det vert røysta over fråsegner, utvikling av fakta- og politisk beslutningsgrunnlag, fordeling av budsjett osb. Men eg tek sikte på å utarbeide fleire saker som drøftingssaker utan at det nødvendigvis gir som resultat eit formelt vedtak.

Ei utfordring er at statlege sektoradministrasjonar ikkje følgjer same geografi som Vestlandsrådet. Døme er vegregionar og helseføretaka. Det bør likevel vere muleg å ta opp problemstillingar som ikkje vedkjem alle fylkeskommunane, slik at også interne forhold innan Helse Vest kan bli teke opp i rådet.

Programarbeid eller aktuelle saker

Som nemnt ovanfor, er handlingsplanen i dag i mindre grad eit styringsreidskap for Vestlandsrådet. Eg meiner handlingsplanen er for prega av utviklingstiltak, og for detaljert. Den skil heller ikkje mellom kva for tiltak som er særleg prioriterte, eller som er realistiske for å får gjennomslag for.

Eg vil likevel ikkje rå til at handlingsplanen blir rullert. Handlingsplanar eignar seg først og fremst for prioritering av utviklingstiltak og for planlegging innan driftssektorar. For påverknadssaker er dette meir avhengig av kva som er på den politiske dagsorden til ei kvar tid. Dette er likevel ikkje til hinder for at det vert arbeidd systematisk og langsiktig med sentrale saker av stor betydning for Vestlandsfylka, som t.d. E39 Kyststamvegen. Men dette kan gjerast i form av einskildprosjekt når ein ser behov for det, og gjennom utvikling av fagleg og politisk beslutningsunderlag.

Eit alternativ til rullering av handlingsplanen kan vere at det vert utarbeidd eit strategisk dokument for Vestlandsrådet. Eit slikt dokument bør i såfall skildre funksjonen og rolle til Vestlandsrådet, og som peiker på eit lite fåtal av strategiske tiltak som særleg skal ha sterk fokus. 

Det er også viktig å gripe dei aktuelle sakene når dei vert aktuelle. Dette betyr i mange tilfelle at ein må agere mellom møta. Behandling av saker mellom møta kan enten føre til ein uttale frå leiar av Vestlandsrådet (ev. i form av fellesuttale frå fylkesordførarane), eller at drøftast ev. felles vinkling/tilråding i saker som blir handsama i fylkeskommunale organ.

I slike tilfeller er det viktig at alle fylkesordførarane vert konsulterte før ei ev. uttale. Det må bli informert om slike uttaler på påfølgande møte. 

I tillegg kan ein sjølvsagt finne ut at saker ikkje eignar seg for felles handsaming, ev. at ein er så usamde at det ikkje finnst noko løysing.

Tilhøvet til forvaltningsreforma

Pr skrivande stund veit vi lite om kva som kjem til å liggje i forvaltningsreforma, og kva for påverknad denne kan få for Vestlandsrådet.

Eg legg likevel ikkje opp til store endringar i organisering av Vestlandsrådet, verken politisk eller administrativt no. Framtidig organisering av samarbeidet mellom vestlandsfylka må heller vurderast når vi ser klart for oss konsekvensane av regionreforma.

Dersom forvaltningsreforma ender opp i ein forsterka fylkesmodell, vil det vere viktig å fortsette samarbeidet i Vestlandsrådet. Fylka på Vestlandet vil då kanskje i endå større grad enn no, ha behov for eit tett politisk samarbeid om viktige saker. 

Møteform i Vestlandsrådet

Vestlandsrådet har dei siste par åra lagt opp til fire møte i året. Møtefrekvensen er sett opp med omsyn til å få tilstrekkeleg kontinuitet i sakene, samstundes som det er ressurskrevjande å arrangere møte. 

Eg vil leggje opp open time i samband med møta. Dette gir eit høve til å ta opp og drøfte aktuelle tema som rådsmedlemmene ønskjer å ta opp. Eg legg opp til at dette blir kombinert med ei orientering frå dei respektive fylkesordførarane om sentrale aktuelle saker i fylka.

Møta har den seinare tida vore organiserte slik at ein møtest om kvelden i førevegen, med eit sosialt og eit fagleg program, t.d. gjennom besøk på bedrifter eller andre einingar. Dette er gjort etter ønskje uttrykt i Vestlandsrådet om å bli meir kjende med kvarandre sine fylke.

I ei tidlegare fase av Vestlandsrådet, spesielt dei første to-tre åra i Vestlandsrådet, vart det halde ei rekkje seminar og møte med samarbeidspartnarar. Dette vart m.a. halde to møte med storbyane, eit møte med alle regionråda, ein kulturkonferanse, og eit par møte med representantar frå næringsliv og forskingsinstitusjonar. Eg kan ikkje sjå at det er eit stort behov for denne typen møte no, men det er naturleg å vurdere dette løpande. Det kan vere aktuelt å arrangere konferanser om sentrale tema, som t.d. NTP. I tillegg vil det vere naturleg at Vestlandsrådet inviterer sentrale føredragsholdare som eit ledd i drøfting av politikkområde. 

Grunnen til å halde møte med overnatting, er for det første av di det er eit godt høve til å bli betre kjende, og at det er vanskeleg å nå alle stader utan at nokre må overnatte, spesielt gjeld dette medlemmene frå Sogn og Fjordane.

Eg vil på dette grunnlag gjere framlegg om at Vestlandsrådet framleis legg opp til møte med eit fagleg og sosialt program om kvelden før møtet. I tillegg legg eg opp til å få sentrale innleiarar om tema av felles politisk interesse for Vestlandsfylka. 

Konklusjon

Fylkesrådmannen ønskjer i denne saka å leggje opp til ei drøfting av rolle og funksjon for Vestlandsrådet frametter. Fram til no har Vestlandsrådet i første omgang vore knytt til rammevilkår og å hevde Vestlandet sine interesser, spesielt i høve til nasjonale styresmakter. Dette vil framleis vere ein hovudoppgåve for Vestlandsrådet. 

Skal Vestlandsrådet vidareutviklast som eit vitalt organ, meiner fylkesrådmannen at Vestlandsrådet i større grad enn tidlegare bør blir eit samrådsorgan/drøftingsorgan mellom fylkeskommunane som også tek opp kontroversielle spørsmål mellom fylkeskommunane. Det er ikkje alltid nødvendigvis eit mål å kome fram til eit omforeint vedtak. 

I samband med regionreforma er det viktig å arbeide for å leggje fleire statlege oppgåver til det folkevalde regionale nivået.

Vestlandsrådet skal vere eit organ for å drøfte politiske saker. Fylkesrådmannen meiner det berre unnataksvis skal ta opp utviklingsprosjekt i organet. Dette må løysast i eit samarbeid mellom dei aktuelle fylkeskommunane. 

Det vert rådd til at handlingsplanen ikkje vert rullert. Alternativt kan det bli utarbeidd eit strategisk dokument som peiker på funksjon og rolle til Vestlandsrådet, samt ev. prioriterer eit fåtall strategisk viktige samarbeidssaker. 

Fylkesrådmannen meiner at sjølv om regionreforma endar opp i ein forsterka fylkesmodell, vil det vere behov for eit tett politisk samarbeid om viktige saker, og at det er naturleg å vidareføre samarbeidet i Vestlandsrådet.

Det er fleire saker som truleg det framleis vil vere aktuelt at Vestlandsrådet arbeider med.

· Transport, særleg på å utvikle E39 Kyststamvegen. 

· Gode råmevilkår for utvikling av nye marine næringar

· Innanlandsk bruk av gass

· Nordsjøstrategi

Det er i tillegg nødvendig å følgje nøye med på den politiske dagsorden til ei kvar tid, og ta opp aktuelle politiske saker.

Saka drøfter også møteforma til Vestlandsrådet, og legg opp til ei vidareføring av den møteforma som er valt dei siste par åra med ein fagleg-sosial samankome kvelden før møtet, og eit møte der det også blir gjeve orienteringar om sentrale saker som underlag for politikkutforming. 

Med utgangspunkt i dette saksframlegget og drøftinga i Vestlandsrådet ser fylkesrådmannen det naturleg å leggje fram ny sak til neste møte i rådet.

